
Гу  зылъытапхъэ

Школ  хъыбархэр

ЕгъэджакIуэхэм ябгъэдэлъ зэфIэкI-
хэм зэпыу имыIэу щыхагъахъуэ цен-
трым мы махуэхэм къыщызэIуахащ 
Шко  лакIуэ хэм я урысейпсо олимпиадэм 
и щIыналъэ Iыхьэр. Абы и утыку къи-
хьащ ди республикэм и еджакIуэ нэ-
хъыфI хэр. 

ДИ ЩIЫНАЛЪЭМ и курыт школхэм я 9 - 
11-нэ классхэм еджакIуэхэм ящыщу 
щIыпIэхэм щекIуэкIа зэпеуэхэм щытекIуа 
ныбжьыщIэ 90-м щIигъум литературэмкIэ 
ябгъэдэлъ щIэныгъэхэр къагъэлъэ гъуащ 
олимпиадэм и япэ махуэм. ШколакIуэхэм 
я зэфIэкIхэр къэзыпщытэ гупым хэтащ 
еджапIэ нэхъыщхьэхэм, курыт школхэм я 
егъэджакIуэхэр, ныбжьыщIэхэм щIэныгъэ 
гуэдзэн езыт IэщIагъэлIхэр. Зэпеуэм и 
утыку кърахьа лэжьыгъэхэр къы зыхуэ-
тыншэу, пэжу къапщытэн папщIэ, ахэр 
сканерым щIагъэкIащ икIи абы къы щIэкIа 
сурэтхэращ къэпщытакIуэ гупым иратар. 

I924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

КъБР-м и Iэтащхьэ КIуэкIуэ Казбек 
лэжьыгъэ IуэхукIэ Москва щыIэу IущIащ 
«НМИЦ радиологии» къэрал бюджет 
IуэхущIапIэм и генеральнэ директор, 
Уры сейм Узыншагъэр хъумэнымкIэ и 
ми нистерствэм лышх узыфэр зыпкъ-
рытхэм еIэзэнымкIэ и дохутыр нэхъыщ-
хьэ Каприн Андрей. ЗэIущIэм хэтащ 
 КъБР-м узыншагъэр хъумэнымкIэ и ми-
нистр  Къалэбатэ Рустам.

ЗЭIУЩIЭМ къыщытеувыIащ республи-
кэм лышх узыфэм пэщIэтынымкIэ и Iэна-
тIэр зыIууэ гугъуехьхэм, республикэм 
узыншагъэр хъумэнымкIэ и IэнатIэм лышх 
узыр зыпкърытхэм ядэIэпыкъуным хуэу-
нэтIауэ къыпэщыт къалэн нэхъыщхьэхэм.

Республикэм и Iэтащхьэм къыхигъэщащ 
IэнатIэм и лэжьыгъэм ехъулIэныгъэфIхэр 
къыщыхъуу зэрыхуежьар: сымаджэхэм 
щеIэзэ унэм къыхагъэхъуащ, «Узынша-
гъэ» лъэпкъ проектым ипкъ иткIэ IуэхущIа-
пIэм узыр къызэрахутэ, хирургие Iэмэп-
сымэщIэхэр къаIэрыхьащ. 2020 гъэм и 
кIэм онкодиспансерым къыхуащэхуащ 
сом мелуан 280-м щIигъу и уасэ медицинэ 
техникэ, абыхэм яхэтщ бзийкIэ зэрылажьэ 
Iэмэпсыми, компьютер томографи. 
Апхуэдэу щытми, КIуэкIуэ Казбек жиIащ 
абыкIи Iуэхур зэрызэфIэмыкIынур, лышх 
узыфэр зэфыкIхэр зыхуэныкъуэ дэIэпы-
къуныгъэр къэплъытэмэ: узыфэр зып  къ-
рытхэм еIэзэн дохутырхэр зэрахури-                        
мы къуми унафэ тещIыхьын хуейщ.

Къалэбатэ Рустам жиIащ дызэрыхьа 
илъэсым, республикэм а узыфэр зыпкъ-
рытхэм щеIэзэ IуэхущIапIэ псори зэгъэу-
Iуауэ лэжьэным и Iуэхур зэтеухуэн зэры-
хуейр, онкодиспансерыр и лъабжьэу. 
ИджыпстукIэ ахэр щхьэхуэ-щхьэхуэу Iуэху-
щIапIэ зыбжанэм щолажьэ. Псом япэра-

уэ, абы Iэмал къитынущ узыр зыпкърыт-
хэм лъэныкъуэ псомкIи якIэлыплъыным-
кIэ, зы цIыхум и Iэпкълъэпкъым щыщ 
Iыхьэ зыбжанэ абы иубыдынкIи зэрыхъу-
нур къэлъытауэ.

IэнатIэм зиужьынымкIэ щыIэ хэкIы-
пIэхэм я гугъу щащIым, КIуэкIуэ Казбекрэ 
Каприн Андрейрэ зэгурыIуащ къэрал он-
кологие центрым и IэщIагъэлIхэр пIалъэ-
пIалъэкIэрэ республикэм и онкологие цен-
трым щылажьэу Iуэхур зэтраухуэну. Ар 
хуэщхьэпэнущ щIыналъэм щыщ онко-
логхэм я Iэзагъэм хагъэхъуэным, ап-
хуэдэуи къэралым и адрей щIыпIэхэм 
мыкIуэу сымаджэхэм республикэм зыхуэ-
фащэ дэIэ пыкъуныгъэ щагъуэтыным. 
ЗэIущIэм щытепсэлъыхьащ республикэм 
онкологие центрыщIэ щыухуэнымкIэ щыIэ 
хэкIыпIэхэми. Мы зэманым хоплъэ а 
ухуэныгъэм текIуэдэну мылъкур УФ-м и 
инвестицэ программэм хэгъэхьэным ехьэ-
лIауэ щыIэ Iэмалхэм.

Каприн Андрей фIыщIэ ищIу къыхигъэ-
щащ щIыналъэм и Iэтащхьэр узыншагъэр 
хъумэн IэнатIэм ехьэлIа Iуэхухэм жыджэру 
яужь зэритыр икIи жиIащ апхуэдэ гу-
лъытэм и фIыгъэкIэ онкологие къудамэм 
нэхъ псынщIэу зэрызиужьынур и фIэщ 
зэрыхъур.

КIуэкIуэ Казбеки УФ-м Узыншагъэр 
 хъумэнымкIэ и министерствэм и онколог 
нэхъыщхьэм фIыщIэ хуищIащ республи-
кэм узыншагъэр хъумэнымкIэ и IэнатIэм 
зегъэужьыным гулъытэ къызэрыхуищIым 
папщIэ икIи жиIащ цIыхухэм онкологие 
дэIэпыкъу ныгъэ ягъуэтыныр егъэфIэкIуэ-
нымкIэ, а IэнатIэм щызэдэлэжьэнымкIэ 
щIэгъэкъуэн зэрыхъунур.

КъБР-м и Iэтащхьэмрэ
Правительствэмрэ я

пресс-IуэхущIапIэ.

КъБР-м и Iэтащхьэ КIуэкIуэ Казбек лэжьыгъэ IуэхукIэ 
Москва щыIэу щIышылэм и 14-м IущIащ УФ-м цIыхухэм 
щIэныгъэ егъэгъуэтынымкIэ и министр Кравцов Сергей.

АХЭР тепсэлъыхьащ цIыхухэм щIэныгъэ егъуэтын Iэна-
тIэм щIыналъэм зыщегъэужьыным ехьэлIа Iуэхухэм. Нэ-
хъыщхьэу зи гугъу ящIахэм ящыщщ «Егъэджэныгъэ» 
лъэпкъ проектым къыщыгъэлъэгъуахэр 2020 гъэм респуб-
ликэм щыгъэзэщIэным кърикIуахэр, еджапIэщIэхэр ухуэ-
ным и Iуэху зыIутыр, школ кIуэгъуэ ныбжьым зэкIэ нэмыса-
хэм ядэлэжьэнымрэ щIэблэм щIэныгъэ гуэдзэ егъэ-
гъуэтынымрэ пыщIа къалэнхэм зэрехъулIэр. Апхуэдэуи 
къытеувыIащ пэщIэдзэ классхэм щIэсхэр ерыскъы пщтыр-
кIэ къызэгъэпэщыным ехьэлIа Iуэхухэми, егъэджэныгъэ Iэ-
натIэм пэрытхэм я Iэзагъэм хэгъэхъуэнми, еджапIэхэр зэ-
гъэпэщыжынми, абыхэм я материально-техникэ лъаб-
жьэхэр егъэфIэкIуэнми.

ЩIыналъэм и Iэтащхьэм министрыр щыгъуазэ ищIащ 
«Егъэджэныгъэ» лъэпкъ проектыр республикэм гъэзэщIа 
зэрыщыхъу щIыкIэм, къапщтэмэ, абы хыхьэу Налшык къа-
лэм ныбжьыщIэ 1224-рэ зыщIэхуэну школыщIэ зэрыщатам, 
Солдатскэ станицэм сабий 250-м яхуэщIа, Шэджэм къа-
лэм сабий 500-м ятещIыхьа еджапIэхэм я ухуэныгъэхэр 
зэрыщызэфIэкIым. Апхуэдэуи тепсэлъыхьащ Налшык къа-
лэм цIыху 1100-рэ зыщIэхуэн курыт еджапIэ, Прохладнэ 
 къалэм школыщIэ зэрыдащIыхьынум, Куба къуажэм и 
школ №1-м и унэр щIэуэ зэраухуэжынум.

«Иджырей еджапIэ», «Дэтхэнэ сабийми и ехъулIэныгъэ» 
проектхэм хыхьэу лэжьыгъэшхуэ зэфIагъэкIащ, цIыхухэм 
щIэныгъэ егъэгъуэтыным епха IуэхущIапIэхэм я материа-
льно-техникэ лъабжьэхэр гъэбыдэным хуэгъэзауэ. Къап-
щтэмэ, къуажэ еджапIэхэм епхауэ къызэрагъэпэщащ 
«ЕхъулIэныгъэм и къежьапIэу» 69-рэ, зи узыншагъэкIэ да-
гъуэ зиIэ ныбжьыщIэхэм щадэлажьэу Прохладнэ къалэм 
дэт еджапIэ-интернат №1-м епхауэ «Доброшкола» цен-
трыр, сабийхэмрэ щIалэгъуалэмрэ я зэчийхэр къагъэнэ-
IуэнымкIэ, къызыкъуахынымкIэ щIэгъэкъуэн щахуэхъу 
«Антарес» щIыналъэ центрыр къызэIуахащ.

КъимыдэкIэ, къуажэ курыт еджапIэхэм я спорт залу 42-рэ 
зэрагъэпэщыжащ.

Къэуат зыщIэлъ ерыскъы пщтыркIэ 2020 гъэм къызэра-
гъэпэщащ класс нэхъыщIэхэм щIэс ныбжьыщIэ мин 50 хуэ-
диз, абы хухахат сом мелуан 200-м щIигъу.

Сабийхэм щIэныгъэ гуэдзэ егъэгъуэтыным зегъэужьын 
мурадкIэ техникэ, щIэныгъэ, художественнэ, социально-
педагогикэ, спорт унэтIыныгъэ зиIэ гупхэр щагъэлажьэ 
республикэм цIыхухэр егъэджэнымкIэ и IуэхущIапIи 103-м.

«Бжыгъэр зи лъабжьэ егъэджэныгъэ» проектым къызэ-
рыщыгъэлъэгъуам тету, зыхуеину Iэмэпсымэхэр къы-
хуащэхуащ еджапIи 116-м, бжыгъэр и лъабжьэу щра гъаджэ 
«IT-куб» центрыр къызэрагъэпэщащ.

Класс унафэщIхэм къэралым къахущIигъуа, мазэ къэс 
сом минитху хъу ахъшэри зыхуагъэфащэхэм щаIэрохьэ 
 КъБР-м и еджапIэхэм.

«IэщIагъэлI ныбжьыщIэхэр» къэрал проектым ипкъ иткIэ 
2019 – 2020 гъэхэм къызэIуахащ иджырей материально-
техникэ лъабжьэ зиIэ, унэтIыныгъэ зэмылIэужьыгъуэхэр 
къызэщIэзыубыдэ лъэщапIэ 24-рэ. Iуащхьэмахуэ щIына-
лъэ колледжымрэ Къэбэрдей-Балъкъэр мэкъумэш кол-
леджымрэ апхуэдэ лъэщапIий 2021 гъэм къыщызэIухыным 
арэзы техъуащ.

Къэбэрдей-Балъкъэр Республикэм щыщ цIыкIухэу шко-
лым кIуэгъуэ ныбжьым зэкIэ нэмысауэ гъэсапIэхэм 
щыIэхэм я бжыгъэр мин 51-м щIегъу, абыхэм ящыщу 
 8456-м я ныбжьыр илъэс ныкъуэм щегъэжьауэ илъэсищым 
нэсщ зэрыхъур. «Демографие» лъэпкъ проектым хыхьэу 
республикэм и егъэджэныгъэ IуэхущIапIэхэм илъэсищ 
иримы къуа цIыкIухэм щакIэлъыплъ къудамэщIэхэр къы-
щызэIуахащ, абы иджыкIэ цIыкIу мини 2,6-м щадолажьэ.

КъБР-м и Iэтащхьэмрэ
Правительствэмрэ я пресс-IуэхущIапIэ.

ЗЭIУЩIЭР къыщызэIуи-
хым Правительствэм и 
УнафэщIым и къуэдзэм 
зэхуэсым кърихьэлIахэм 
ягу къигъэкIыжащ Уры-
сейм и Президентым Пра-
вительствэм хэтхэм щIы-
шылэм и 13-м ядригъэ-
кIуэкIа зэIущIэм, 2020 гъэм 
гъуэгухэр укъуэдииным 
хуэу нэтIауэ зэфIагъэкIа-
хэмрэ 2021 – 2023 гъэхэм а 
IэнатIэм къащыпэщыт 
къа лэн хэмрэ ятеухуауэ 
щытам, зи гугъу щищIахэр.

Хуснуллин Марат къыхи-
гъэщхьэхукIащ щIына-
лъэхэм гъуэгухэм зэрыще-
лэжьа щIыкIэм къэралым 
и УнафэщIыр щыгъуазэ 
зэращIар. Илъэсым къри-
кIуахэм къызэрагъэлъэ-
гъуащи, къэралым и щIы-
налъэ 52-р «ЩIыналъэ 
щхъуантIэ» жыхуаIэ мар-
дэм  къитIэсащ – абыхэм 
къа гъэ сэбэпащ хуаутIып-
ща мылъкум и процент 
 99-р. «ЩIыналъэ гъуэ-
жьым» хиубыдащ 21-р – 
абыхэм ирата мылъкур 
2019 гъэм нэхърэ нэхъыфIу 
IэнатIэм зегъэужьыным 
халъхьэфащ, ауэ процент 
99-м нагъэсакъым. «ЩIы-
налъэ плъыжь» жыхуаIэм 
хыхьащ Федерацэм и щIы-
налъэхэу щхьэусыгъуэ зэ-
хуэ мыдэхэм къыхэкIыу нэ-
гъабэрей пщалъэхэм 
щхьэ дэмыхыфахэр – ахэр 
11 мэхъу.

Къэбэрдей-Балъкъэрыр 
яхэхуащ «щIыналъэ 
 щхъуантIэ» гупым - къалэн 
псори процентищэкIэ 
игъэ зэ щIащ.

2020 гъэм «ФIагъ лъагэ 
зиIэ автомобиль гъуэгу 
шынагъуэншэхэр» лъэпкъ 
проектым щыубзыхуахэр 
ягъэзащIэкIэрэ, мардэм 
къизагъэу зыхуей хуагъэ-
защ автомобиль гъуэгу ки-
лометри 123-рэ. Псори 
зэхэту абыхэм трагъэ кIуэ-
дэну республикэм къы-
хуаутIыпщат сом меларди-
тIым щIигъуи, ахэр зыхуэ-
фащэ лэжьыгъэхэм нэсу 
къыхуагъэсэбэпащ.

Апхуэдэуи ягъэзэщIащ 
«КъБР-м транспорт Iэна-
тIэм зыщегъэужьыныр» 
къэ рал программэм щыуб-
зыхуа псори. Программэм 
ипкъ иткIэ, Урысейм и 
къэрал гъуэгу агентствэм 
къэрал бюджетым щыщу 
2020 - 2021 гъэхэм гъуэгу 
лэжьыгъэхэр республикэм 
щрагъэкIуэкIыным хухихат 
сом мелуани 150-м щIи-
гъуи, псори зэхэту гъуэгу 
километр 29,8-рэ зыхуей 
хуа гъэзащ. «Къуажэхэм 
сыт и лъэныкъуэкIи шэщIа-
уэ зегъэужьыныр» къэрал 
программэм хыхьэу рес-
публикэм и жылиплIым 
 гъуэгухэр щызэрагъэ пэ-
щыжащ. 2018 гъэм щIына-
лъэм псыдзэ къыщыще-
хам зэтрикъутахэр ягъэзэ-
кIуэжын папщIэ къыхуау-

КIуэкIуэ Казбек хэтащ УФ-м и Правительствэм 
щIыналъэ зыужьыныгъэмкIэ и комиссэм и 

президиумым иригъэкIуэкIа зэIущIэм

тIыпщауэ щыта сом 
ме луани 109,5-р трагъэ-
кIуэдащ лъэмыжищ зэра-
гъэпэщыжыным.

КъБР-м и щIыналъэ 
 гъуэгу фондым щыщу му-
ниципальнэ зэгухьэныгъэ-
хэм субсидиеу сом мелуан 
512,2-рэ хуаутIыпщащ. Абы 
Iэмал къитащ щIыпIэ мы-
хьэнэ зиIэ автомобиль 
 гъуэгуу километр 35-рэ 
мардэм къитIасэу зэрагъэ-
пэщыжынымкIэ. КъБР-м и 
щIыналъэ фондым щыщу 
сом мелуан 350-м нэбла-
гъэ хуаутIыпщащ щIына-
лъэ мыхьэнэ зиIэ  гъуэгухэр 
зэпэщу зэрахьэным тра-
гъэкIуэдэну. Кумблъэмб-
хэр гъэсеижыным, «ды-
жыным» теухуа лэжьы-
гъэхэр щрагъэкIуэкIащ метр 
зэгъузэнатIэ мини 186-м, 
гъуэгу дамыгъэ 2800-рэ, 
гъуэгу Iуфэхэм щыт къэ-
ухьу метр 1700-рэ ягъэувы-
жащ, гъуэгухэм дамыгъэ-
хэр щIэ рыщIэу тращIэ-
жащ, зэпы мыууэ екIуэкIащ 
зи чэзу Iуэхухэр (гъуэгухэр 
гъэкъэбзэныр, пхъэн-
кIыныр, жыгхэр, чыцэхэр 
ухъуэн щIыныр, удзхэр пы-
уп щIыныр, нэгъуэщIхэри). 
Къэрал мыхьэнэ зиIэ авто-
мобиль гъуэгуу республи-
кэм пхыкIхэм ящыщу кило-
метр 65-р мардэм къи-
тIасэу зыхуей хуагъэзащ.

Апхуэдэ щIыкIэкIэ, 2020 
гъэм къриубыдэу респуб-
ликэм хузэфIэкIащ авто-
мобиль гъуэгу километр 
230-рэ зыхуей хуигъэзэн.

Гъуэгухэр егъэ фIэ кIуэ-
ным хуэунэтIа лэжьы-
гъэхэм адэкIи пащэнущ. 
2021 гъэм а лэжьыгъэхэм 
КъБР-м щытрагъэкIуэдэну 
я мурадщ сом меларди 
2,6-рэ нэхърэ мынэхъ ма-
щIэ.

ЗэIущIэм апхуэдэуи 
щытепсэлъыхьащ щIына-
лъэхэр нэгъуэщI лъэпкъ 
проектхэми зэрехъулIам. 
АбыхэмкIи республикэр 
къэ ралым бжьыпэр щы-
зыIыгъхэм, къалэнхэри 
про  центищэкIэ зыгъэ зэ-
щIа хэм хабжащ.

«Ущыпсэуну къемызэ-
гъыж унэхэр нэхъ мащIэ 
щIын» лъэпкъ проектыр 
гъэзэщIэным ипкъ иткIэ 
кхъахэ хъуа унэхэм 2019 
гъэм къыщIагъэIэпхъу-
кIащ цIыху 81-рэ, къэуэнкIэ 
шынагъуэ псэупIэхэм 2020 
гъэм къыщIагъэкIар хуэ-
дитIкIэ нэхъыбэ хъуащ - 
цIыхуи 163-м унэщIэхэр 
иратащ. Кхъахэ хъуа унэ-
хэм щыщ метр зэбгъузэна-
тIэ 2652,74-м цIыхухэр къы-
щIагъэIэпхъукIащ илъэс 
кIуам. ИлъэситIым къа-
пэщыта къалэнхэм абыкIи 
щIрагъэгъуащ.

«Къалэхэр ущыпсэуну 
тынш щIыныр» къэрал 
проектым ипкъ иткIэ ягъэ-
защIэ муниципальнэ про-
граммэхэр дэIыгъыным 

хыхьэу 2020 гъэм жылэ 
 39-м цIыху зэхуэсыпIэу 
 34-рэ, фэтэр куэд зыхэт 
къалэ унэхэм я пщIантIэу 
122-рэ зыхуей щыхуагъэ-
защ; а лэжьыгъэхэм тра-
гъэкIуэдащ сом мелуан 
250-рэ хуэдиз, абы щыщу 
сом мелуан 240-м щIигъур 
къэрал бюджетым щыщу 
республикэм къыхуаутIып-
щащ. Лэжьыгъэ псори 
щызэфIагъэкIащ «Мамы-
рыгъэм, щэн хабзэмрэ 
зыгъэп сэхунымрэ я парк» 
фIащу Бахъсэн къалэ ок-
ругым щащIа ухуэныгъэм. 
Ар щытекIуат къалэхэм 
ущыпсэуну нэхъ тынш 
щIыным хуэгъэпса Уры-
сейпсо зэпеуэм икIи а про-
ектыр гъэзэ щIэным тра-
гъэкIуэда сом мелуан 85-р 
абы папщIэ къратауэ арат. 
Къалэхэм ущыпсэуныр 
тынш щIы ным хуэгъэпса 
Урысейпсо зэпеуэм «Къа-
лэ мыинхэр» и Iыхьэм щы-
текIуащ ди щIыналъэм 
щыщ нэгъуэщI жыли – 
Шэджэм къалэр. Абы па-
пщIэ къыхуагъэфэща сау-
гъэтымкIэ къалэм щащIы-
нущ «Шэджэм-парк» 
ухуэныгъэр.

Дызыхыхьа илъэсым 
«Къа лэхэр ущыпсэуну 
тынш щIыныр» къэрал 
проектыр гъэзэщIэным 
хэтынущ республикэм 
щыщ муниципальнэ зэ-
гухьэныгъэ 40. Я мурадщ 
цIыху зэхуэсыпIэ 31-рэ, 
пщIантIэ 89-рэ зэIузэпэщ 
ящIыну.

ПсэупIэхэр ухуэн лэжьы-
гъэри йокIуэкI. «ПсэупIэ» 
щIыналъэ проектым 
хыхьэу республикэм псэу-
пIэу метр зэбгъузэнатIэ 
мин 494-рэ щатыну я мура-
дат 2020 гъэм, е 2019 гъэм 
елъытауэ проценти 104,2-
рэ хъууэ. КъызэратамкIэ, а 
бжыгъэм щIрагъэгъуащ: 
илъэс кIуам ятащ псэупIэ 
метр зэбгъузэнатIэ мин 
499,5-рэ. ПсэупIэ ухуэн 
лэжьыгъэм тегъэгушхуэн 
мурадкIэ Налшык къалэ 
округым хыхьэ щIыпIэхэм 
псы ешэлIэным хуэунэтIа 
лэжьыгъэ нэхъыбэ щызэ-
фIагъэкIащ, Вольнэ Аул 
къуажэм къыпагъэтIысхьа 
Нарт хьэблэм щыпсэухэм 
къагъэсэбэпа псыр Iушы-
ным хуэгъэза къалэнхэри 
ягъэзэщIащ.

«Псы къабзэ» щIыналъэ 
проектым хыхьэу 2020 
гъэм яухуащ е зэрагъэ-
пэщыжащ Къэбэрдей-Ба-
лъкъэр Республикэм и 
жылэхэр псыкIэ къызэгъэ-
пэщыным хуэунэтIа объект 
32-рэ. Псори зэхэту абы 
трагъэкIуэдащ сом мелуа-
ни 145,2-рэ. 2021 – 2023 
гъэхэм я мурадщ псы 
 кIуапIэ объекту 19 зэра-
гъэпэщыжыну е бжьамий-
хэр щIэуэ яукъуэдиину, 
къэ рал, щIыналъэ прог-
рам мэхэм хагъэхьэн хуэ-
дэу объект 62-м я проект-
сметэ тхылъхэр ягъэ хьэ-
зыр.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

КIуэкIуэ Казбек IущIащ 
УФ-м цIыхухэм щIэныгъэ

егъэгъуэтынымкIэ и 
министр Кравцов Сергей

Лышх  узыфэм  зэрыпэщIэт
Iэмалхэм,  узыншагъэр  хъумэн

IэнатIэр   егъэфIэкIуэным  топсэлъыхь

УФ-м и Пенсэ фондым КъБР-м 
щиIэ IэнатIэм хъыбар къы-
зэрыдигъэщIамкIэ, «Сабий 
зиIэ унагъуэхэм къэрал дэIэ-
пыкъуныгъэ етыным теу-
хуауэ» 2006 гъэм и дыгъэгъа-
зэм къыдэкIауэ щыта Феде-
ральнэ Хабзэм ипкъ иткIэ, анэ 
(унагъуэ) мылъкур зэрыхъум 
и куэдагъым илъэс къэс хо-
плъэж. 

 Анэ (унагъуэ) мылъкур зэры-
хъур елъытащ инфляцэм 
зэрыхэхъуэ процент бжыгъэм 
икIи бюджетым теухуа феде-
ральнэ хабзэр и лъабжьэу илъэс 
къэс яубзыху. 2021 гъэм и 
щIышылэм и 1-м къыщыщIэ-
дзауэ анэ (унагъуэ) мылъкум 
проценти 3,7-кIэ хэхъуащ. Иджы 
ар мэхъу сом 483 881, 83-рэ. 
Апхуэдиз ахъшэ иратынущ са-
бий япэу зыгъуэт анэм (уна-
гъуэм). А хуитыныгъэр къэзы-
гъэсэбэпа анэм (унагъуэм) 
етIуа нэ сабий къихъуэмэ, ира-
тынущ сом 155 550-рэ. 

2020 гъэм и щIышылэм и 1-м 
къыщыщIэдзауэ сабий етIуанэ 
(ещанэ…) къызэрыхъуа уна-
гъуэм, анэ мылъкуу иратынущ 
сом 639 431,83-рэ, апхуэдэ хуи-
тыныгъэ ипэкIэ къахукъуэмы-
кIамэ. ИлъэсыщIэм къыщы-
щIэдзауэ хагъэхъуащ анэ (уна-
гъуэ) мылъкум щыщ ипэкIэ 
къэзыгъэсэбэпа унагъуэхэм 
 къа хуэна ахъшэми, илъэс блэ-
кIам щыIа инфляцэм теухуауэ. 

Пенсэ фондым и пресс-Iэна-
тIэм и лэжьакIуэхэм зэрыжаIам-
кIэ, 2020 гъэм и мэлыжьыхьым 

Анэ 
мылъкум 
хохъуэМосква лэжьыгъэ IуэхукIэ щызэ-

хуэзащ КъБР-м и Iэтащхьэ КIуэкIуэ 
Казбекрэ УФ-м транспортымкIэ и ми-
нистрым и къуэдзэ – къэрал гъуэгу 
агентствэм и унафэщI Костюк Анд-
рейрэ.

АХЭР тепсэлъыхьащ «ФIагъ лъагэ 
зиIэ автомобиль гъуэгу шынагъуэн-
шэхэр» лъэпкъ проектыр гъэзэщIэным 
хыхьэу 2020 гъэм республикэм 
щызэфIагъэкIахэм, апхуэдэуи щIына-
лъэм и транспорт инфраструктурэм 
адэкIи зегъэужьыным ехьэлIа Iуэху-  
хэм.

Щызэпсалъэм къыхагъэщащ Къэ-
бэрдей-Балъкъэрыр «ФIагъ лъагэ зиIэ 
автомобиль гъуэгу шынагъуэншэхэр» 
лъэпкъ проектым хыхьэу илъэс кIуам 
зэфIагъэкIын хуея лэжьыгъэхэр нэсу 
зэзыгъэхъулIэфахэм, абыкIэ къэра-
лым бжьыпэр щызыIыгъхэм зэра-
щыщыр икIи «щIыналъэ щхъуантIэ» 
жыхуаIэм зэрыхагъэхьар.

2020 гъэм КъБР-м и гъуэгу фондым 
бюджетым щыщу къыхуаутIыпщар сом 
меларди 3,6-м щIегъу, абы щыщу сом 
меларди 2,7-рэ нэхърэ нэхъыбэр рес-
публикэм и бюджетым къыхэкIащ. 
Лэжьыгъэр объекти 103-м щрагъэкIуэ-
кIащ.

Зи гугъу ящIа лъэпкъ проектым хы-

Къэбэрдей-Балъкъэрыр гъуэгухэр 
зыхуей хуэгъэзэнымкIэ къэралым 

бжьыпэр щызыIыгъхэм хабжэ
хьэу мардэм къитIасэу лэжьыгъэхэр 
щызэфIагъэкIащ автомобиль гъуэгу 
километри 123-м хуэдизым. Гулъытэ хэ-
ха хуащIащ щIыналъэ гъуэгухэм шына-
гъуэншагъэр къыщызэгъэпэщыным – 
километр 40-м я Iуфэхэм жэщым ахэр 
къызэрагъэнэху Iэмэпсымэхэр щагъэу-
ващ, къэухьхэр километрихым щы-
хуащIащ, Т-7 светофор лIэужьы-
гъуэхэм хуэдэхэр лъэс зэпрыкIыпIи 
 138-м деж щыфIадзащ.

2018 гъэм дуней къэхъукъащIэ къы-
зэрымыкIуэм и зэранкIэ къута лъэмы-
жищ зэрагъэпэщыжащ.

Зэрыщыту къапщтэмэ, 2020 гъэм 
Къэбэрдей-Балъкъэр Республикэм и 
гъуэгухэм щыщу щIыналъэ автомо-
биль зекIуапIэ псоми зэхуэдэу къа-
гъэсэбэпу километр 230-рэ хуэдиз зы-
хуей хуагъэзащ.

2021 гъэм пащэну я мурадщ щIына-
лъэм и автомобиль гъуэгухэр зыхуей 
хуэзэу зэгъэпэщыжыным, щIэхэр 
 укъуэдииным хуэгъэза лэжьыгъэхэм, 
абыхэм Налшык къалэм къедза 
щIыпIэхэри хыхьэу. Апхуэдэуи кило-
метр 40 хуэдиз къызэрагъэнэхуну 
Iэмэпсымэхэр фIадзэнущ, гъуэгу Iу-
фэхэм Iут къэухьхэр километрищым 
щызэрахъуэкIынущ.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

Олимпиадэм къыщигъэлъэгъуа щIэны-
гъэр, зэфIэкIыр къызэралъыта балл бжы-
гъэхэм арэзы темыхъуэхэм хуитыныгъэ 
яIэщ я лэжьыгъэр иджыри зэ кърагъэп-
щытэжыну. 

Хабзэ зэрыхъуащи, ШколакIуэхэм я уры-
сейпсо олимпиадэр йокIуэкI предмет 
21-мкIэ. Мы гъэми а мардэм тетынущ къы-
зэгъэпэщакIуэхэр. ЩIыналъэм мы лъэ-
хъэнэм щыщыIэ санитар-эпидемиологие 
щIытыкIэм ипкъ иткIэ, олимпиадэм хэт 
псоми: къэпщытакIуэхэми, егъэджакIуэхэ-
ми, школакIуэхэми – мардэ пыухыкIам те-
ту лэжьыгъэр ирахьэкI, нэкIуIупхъуэхэр 
яIулъщ, зэпэщхьэхуэу ягъэтIыс, Iуэхур яб-
лэн ипэ къихуэу я Iэпкълъэпкъым иIэ 
 хуабагъыр къапщ. 

Зэпеуэхэр апхуэдэу щIэтщ жылагъуэ 
къэпщытэныгъэми видео кIэлъыплъыны-
гъэми.

КЪАРДЭН Ритэ. 

и 15 лъандэрэ УФ-м и ПФ-м анэ 
(унагъуэ) мылъкум епха дэф-
тэрхэр езым щызэхуахьэсри 
къэрал сертификатыр хуагъэ-
хьэзыр анэхэм, ахэр езыхэр 
ПФ-ми МФЦ-хэми емыкIуа-
лIэу. 

«Анэ (унагъуэ) мылъку» 
къэрал программэм лэжьэн 
зэрыщIидзэрэ блэкIа илъэс 
 15-м къриубыдэу КъБР-м ап-
хуэ дэ хуитыныгъэр къагъэ-
сэбэпыну Iэмал ягъуэтащ уна-
гъуэ мин 77-м щIигъум. Абы-
хэм ящыщу а мылъкур псори е 
абы и Iыхьэ къагъэсэбэпакIэщ 
унагъуэ мин 50-м нэсым. А 
къэрал дэIэпыкъуныгъэр псо-
ри зэхэту мелард 22-рэ хъуащ. 
Абы щыщу мелард 21,9-р псэу-
пIэхэр егъэфIэкIуэным хуау-
тIыпщащ унагъуэхэм, мелуан 
86-м нэс хуаунэтIащ я бынхэм 
щIэныгъэ иратыным. 

Анэ (унагъуэ) мылъкур хагъа-
хъуэу яублэжащ 2020 гъэ лъан-
дэрэ. А къэрал программэр ди 
хэкум щылэжьэнущ 2026 
пщIондэ. 

ЖЫЛАСЭ Маритэ. 

НэхъыфIхэр утыку къохьэ

КъБР-м и Iэтащхьэ КIуэ кIуэ Казбек хэтащ УФ-м и 
Правительствэм и Уна фэщIым и къуэдзэ Хуснуллин 
Марат къэралым и Правительствэм щIыналъэ 
зыужьыныгъэмкIэ и комиссэм и президиу мым и 
зэIущIэу щIы шылэм и 14-м иригъэ кIуэкIам. 

ЛIы иримыкъу
Роман. ЕтIуанэ  Iыхьэ

ЧЭРИМ  Марианнэ

(КIэлъыкIуэр.
ПэщIэдзэр 2020 гъэм и 
№№ 125-130-хэм, 2021 

гъэм и №№2-3-хэм итщ).

Зэризакъуэр IупщI зэ ры-
щыхъуу, Рэхьмэ зыхищIэ 
гухэщIым фэкIи цIэкIи 
зихъуэ жын щIидзащ. Уи нэгу 
къыщIэгъэхьэт ар фIыуэ 
плъагъуныр уи гъащIэ пщэ-
рылъу! «Фи Iуэху хэлъкъым, 
силIщи сеукI», - жиIэу, уэра-
мыщхьэм къытеувэжа ныса-
щIэм ещхьу, уигу ири-
ущэбыхьыху зызэ пып лъэ-
щIы хьыжрэ уеубзэу. И щхьэ-
хуещагъым мыхьэнэ куу 
къыхуэплъыхъуэу! Уэху! 
Иджы Марат дилъэгъуа на-
пэтеххэр цIыхур балигъ 
зэрыхъум и нэщэнэу къи-
мылъытэми хъунущ. Дунейр 
гъунэншэу нэхъ инщ, гъа-
щIэри нэхъ хуитщ, абы 
къыфIигъэщIыну зэрыхэтам 
нэхърэ! ТIуми уи щхьэ, уи 
гурылъ къабзэ упэщIэу-
вэжыну урахулIэркъым. 
Уэху! Хуитыныгъэ! 

Хъыджэбзым и щэху псо-
ри щызэхуихьэс дэфтэр Iу-
выр къыдихри иужь дыдэу 
иритхахэм ирижащ. ТхэкIэ 
зэрызригъасэрэ апхуэдэ 
дэф тэр Iэджэ зэрихъуэкIат 
абы. И кIэм зэрынэсу 
 игъэ сыжу. Ауэ мыр зэри-
дэкIуэгъуэр ищIэу иублауэ, и 
гум и куупIэм къыщыщIэж 
псынэпсыр щихъумэ тхылът, 
гъащIэм и кIыхьагъкIэ 
кIуэцIрихыну зигъэхьэзыру, 
псом нэхърэ нэхъыфIу илъа-
гъунум, псэуху игъэпэжыну 
цIыхум хуэгъэзауэ. Хэту 
пIэрэ ар? Зыгуэрым Iэры-
хьэ мэ, къыгурымыIуэн хуэ-
дэу, и щIыIум зыри тритха-
къым. 

Гулъытэ къыхуэзыщI щIа-
лэ хэм ящыщу зыми теубы-
дауэ къызэрымынэр игъэу-
нэхуа нэужь, Рэхьмэ махуэ 
гуэрым гурыщIэ гъэщIэ-
гъуэн къыпкърохьэ: сызыдэ-
кIуэнкIи хъунум Iэджэрэ зи-
хъуэжынущ, ауэ дунейм 
къы темыхьа си къуэр зэи ха-
мэ къысхуэхъунукъым. Къуэ 
имыIэнкIи хъуну игу къэ кIых-
хэртэкъым абы. Сыт къы-
щIэ кIынур, ущыцIыхубзкIэ? 
Анэ узэрыхъунум нэхърэ 
 нэхъ шэч зыхэмылъ уи къэ-
гъэщIыкIэм щемыпхакIэ?! 
Пхъууи къыщIрекI ар, ауэ 
арэзы къэзыщIын щIалэ зы-
мыгъуэт пщащэхэм я гур 
щхьэхуимыту къуэм деж 
макIуэ. «СщIэркъым иджы-
ри адэ пхуэхъунур хэтми», - 
ирожэ пщащэр япэ сатыр-
хэм. Марат теухуауэ сытыт 
иритхар? «Езмытыфы-
нумкIэ къысхуэгъэгугъэну-
къым». ФIыуэ схуэлъагъун 
хуэдизу сигу ирихьыркъым - 
арат итхам къикIри пэжри. 
Екъури а напэр къыдит-
хъащ. «Къысщыдыхьэшхы-
нущ», - жиIэу, зэрытетраду 
игъэ сыжыным куэд хуе-
ижтэкъым. ЗыхэкIыжаIа-
къым, дунейр къутэхукIэ зы-
дэмыхъуну ЛIыгъум Марат 
фIэкIа. 

И тхылъ щэхур къыдэ-
гъэжым дилъхьэжри, пща-
щэр и напэр итхьэщIыну 
пэшым къыщIэкIащ. Жы-
раслъэнрэ Сэтэнейрэ я 
 ма къ хэр иджы лэгъунэм 
къы щIоIукI. 

- Аращ нэхъыщхьэм ури-
благъэмэ. ИгъащIэм сэ лам 
къуимыхами, къыбда-
лъагъу, - Жыраслъэн игукIэ 
Марат хузэгуэпырти, и фы-
зым дзыхь зэрыхуимы щIы-
щэр щы гъупщэжауэ ирикъу-
тэ кIырт. 

- Участковэ къудейуэ пхуэ-
лэжьэн-тIэ ар? - зи къуанша-
гъэр наIуэ мыхъуа Марат 
къыщхьэмыщыжыныр и гум 
къыхуидэркъым прокуро-
рым и фызым.

 Рэхьмэ нэмыщI, зэщхьэ-
гъусэхэм иджыри зы къуэ 
яIэщ, и шыпхъум нэхърэ 
илъэсиблкIэ нэхъыщIэу. 
ЩIа лэ цIыкIур сымаджэ-
рилэ щи, къыщеIэзэ зыгъэп-
сэхупIэм гъэмахуэ псом ща-
мыгъэIэу хъуркъым. Сабийр 
ныбэ щилъым анэм щIыIэ 
зэрыхыхьам и зэрант узыр 
къызыхэкIар. Ар и лIым три-
лъхьэрт Сэтэней. Абы щы-
гъуэ Жыраслъэн и щIэны-
гъэм хигъэхъуэну Бжьэ-
дыгъукъалэ ягъэкIуат. Езыр 
иджыри лэжьапIэм къыIу-
кIы жатэкъыми, щIымахуэ 
кIыхьыр щIагъуэу ямы-
гъэплъ бухгалтер кIэнтIорэм 
щрихьэкIри, щIалэ цIыкIур 
къелын-къемылынут ду-
нейм къызэрытехьар. Гъа-
щIэ иIэу къыщIэкIащ. Ауэ гу-
гъэ псори зрапх я къуэр 
зэрымыузыншэр зэщхьэ-
гъуситIми я гум хьэлъэу 
 телъщ, зым адрейр игъэ-
къуаншэу. Сабийм хуэгъэза 
я гумащIагъым зэрешалIэ, 
зым адрейр зэригъэмысэм 
зэбгъэдеш. УзэкIуэлIэпэнуи 
узэбгъэдэкIынуи Iэмал къо-

зымыт гурыщIэм тещIыхьа 
нэчыхьыр быдэщ. Iэпкъ-
лъэпкъым и Iыхьэм ещхьу 
уосэ абы узрипх псэгъум. Уи 
Iэр зэрыпумыупщIынум, уи 
нэр зэрумыщIыжынум хуэ-
дэу, пщыщ ещI. Зым адрейм 
нэхърэ нэхъыфIу зыкъи-
лъытэж щхьэкIэ, лъэны-
къуэкIэ къаплъэм илъагъур 
унагъуэр зэрырикъурщ. 
ФIым зэрыфIым щхьэкIэ 
уесэмэ, узэса гухэщIми, 
щIа къуэ башым ещхьу, и 
 хъер куэд къокI. Ар и бы-
дагъщ Жыраслъэнрэ Сэтэ-
нейрэ здаухуа унэ-жьэгум. 
Зэщ хьэгъусэ зэмыщ хьыж хэр 
е зэбгъэдокIыж, е тIум яз ду-
нейм йохыж. Мыхэр зэщ хьщ. 
Узэщхьыху, узэдопсэу. 

- КъулыкъукIэ дэIэбеину 
мэ хъуапсэ. Лэжьэфынущ 
икIи. Министр хъуауэ плъа-
гъунщ. Игу къихьам теIэбэ-
нущ.

Жыраслъэн зигъэгубзы-
гъэ щхьэкIэ, пыIэ хуабэфI 
щхьэрыгъщ. Тетышхуэм и 
благъэ ЛIыгъумхэ я къуэм и 
пхъур иритыну хуей зэпыту 
къокIуэкI ар. Иджы Марат 
зэрыкъуаншэр наIуэу, и адэр 
лъэхъуэщым зэрилIыхьам 
игу къызэригъэгъуэтыжауэ, 
фыз хъыбар ирекъутэкI. 
Жыраслъэн фIыуэ ещIэ, 
щIалэр дунейм тетыххэмэ, 
къызэрысыжынур, езыри 
здыкъуэта къуэгъэнапIэ ды-
дэм зэрыдэпкIэжынур. Сэ-
тэней иджыпсту хуэдэу ще-
уэршэрылIэкIэ, абы пцIы 
куэд зыфIыдишхыкI, итIанэ-
ми утыку зэрит унагъуэр 
зэригъэпцIыжу аращ. Нэ-
гъуэщI мыхъуми, и напэр 
тесхынщ жыхуиIэу, Марат 
зыгуэрхэр зэрыщхьэщиу-
тIып щыкIри лей хъунукъым. 
Ари лIыгъэщ Жыраслъэн 
хуэдэхэм я дежкIэ. Мы-
нобэмэ, пщэдей ар лIым и 
щэхухэр ибзыщIын зимы-
хьэл Сэтэней ирихьэжьэ-
нущ, адэкIэ и кIапэр къып-
хуэгъуэтыжынукъым.

Рэхьмэ а мащIэри хури-
къуащ зэи къимыгъэзэжыну 
адэ-анэм гукIэ япэIэщIэ 
х ъун папщIэ.

3
Машэ машхэ

Марат и гъусэу Геленджик 
щыIэ Машэ, хы Iуфэм щы-
зытригъэха и сурэтхэр ин-
стаграмым къыщрилъхьэж 
пщэдджыжьым адэ-модэкIэ 
щагъэхъыбархэм ирижэурэ, 
ЛIыгъум унэцIэр къыпэ щIэ-
хуащ. «И адэр лъэхъуэщым 
зэрыригъэлIыхьар ищIамэ, 
къимыгъэзэжу хым зэп ры-
сыкIынт а бдзэжьеящэр». 
Зытхыр «цIэимыIуэ» зыфIэ-
зыщыжа телеграм тхакIуэ-
хэм язт. ЖриIэн-жримыIэн?

«Еплъыт», - хъыджэбзым 
и телефоныр абдеж дыдэм 
пыIэр и нэкIум Iулъу щылъ 
Марат хуеший. Йоплъ. 
 Къоджэ. КъызэфIотIысхьэ. 
Зы ри къыгурыIуакъым. И те-
лефоным мапхъуэри, ма-
хуищ лъандэрэ къытримыха 
уэзджынэ къомым я зым 
поджэж. Щыхьым и уэчылу 
щыта Iэмыр ейм.

- Алло, Марат, къеблагъэ, - 
зан щIэу къытрех Iэмыр. 

- КъэхъуаIа?
- Уей, Марат, Тхьэм пщи-

мыгъэгъупщэкIэ… Зэшэзэ-
пIэу къытехуэри…

- ЗанщIэу сыт къыщIызжу-
мыIар?

- УхущIыхьа къыщIэкIын-
къым…

- Къытезмыхмэ, къэтх 
жысIэу дапщэрэ зэрыб-
жесIэнур уэ жьэмщхьэмым! 
Телефон ущIиIэр сыт? 

- Уатсапым ныпхуезгъэ-
хьащ, Марат, зэрызэхэсхыу, 
къысхуэгъэгъу. Зэрынэсар 

сысейм къытридзати, умы-
лъэгъуауэ сигу къэкIакъым.

- Хъунщ, зэрыхъуар жыIэ. 
- Тхьэмахуэ псокIэ мышха-

уэ къыщIэкIащ. СынэщIщ 
жиIэурэ, къахуэумысакъым 
зыкъомрэ. Зэрыхъун хъуа 
нэужьщ дохутырым къы-
щищIар. 

- Сыт щхьэкIэ, ерыскъыр 
здихьыр ялъагъуртэкъэ? 

- Щэращ ирисщIынущ 
жиIэурэ, камерэм здихьыр-
ти, имышхыу зыми игу 
къэкIакъым. 

- Хьэбас-щэ?
- Хьэбас Ростов яшакъэ?! 
- Сытым щыгъуэ ар къы-

щыхъуар? 
- Дыгъуэпшыхь яшэжащ. 

Дэ тщыщу зыри кIуакъым 
зэкIэ фи деж, уэ дыппоплъэ. 

- «ЦIэимыIуэ» каналым ит-
хыхьыр къысхуэщIэ. 

- Телеграмми?
- НтIэ.
- Замирщ ар, трагъэкIам 

долажьэ. 
- Иджыпсту дэнэ здэ-

щыIэр?
- Министрым и тхылъым-

пIэзехьэщ.
- Дэтхэнэм?
- Дыдейм.
- Сэлам схуехыж.
- Дауэ?
- IитIкIэ. 
«IитIкIэ сэлам ехыжын» 

жиIэмэ, псалъэкIэ гъэшынэ, 
ауэ зэкIэ уемыIусэ жиIэу 
аращ. Телеграмыр къы-
зэрежьэрэ, къулыкъущIэхэм 
я шэнт лъабжьэм мафIэ 
къыщIэнауэ, хьэрф къизыт-
хъэфу яIэ бзэгузехьэ гупым 
псэхугъуэ иратыжыркъым. 
Псэхугъуи хуейкъым ахэр, 
ахъшэ ептмэ. Утыку ит жа-
гъуэгъум екIурэ ещхьу и на-
пэр тепхыфмэ, зыгъэпудын 
гуэр тебгъэIукIыфмэ, ула-
хуэфI пхуагъэув. Япэм 
 къуажэ фызхэм я къалэну 
щытар иджы щIэныгъэ нэ-
хъыщхьэ зиIэ къулыкъущIэ 
щIалэхэм зэфIагъэкI. Узы-
гъэубэ уигъэтIысыжыр-
къым. УтрагъэкIмэ, узыхэ-
кIы жынум нэхърэ нэхъ ма-
щIэщ бзэгузехьэм те-
кIуадэр. Зыщыгугъымрэ 
зы хэ кIыжамрэ я инагъым 
елъытауэ, тетышхуэми щы-
кIэщIэпIаскIуэ къахуохуэ. 
Щытхъу защIурэ хуопсалъэ, 
яухей хуэдэурэ, зыми 
ямыщIэхэр къыщIагъэщ. 
Марат зыгъэулъийр езыр 
къызыкъуэгушхукI хабзэ-
хъумэ министрым и бий-
хэрщ. Ар урысщ. Мыдрейхэр 
хэт балъкъэрщ, хэт адыгэщ, 
хэт осетинщ, хэти нэмыцэщ. 
Замирыр и нэгу къыщIэу-
ващ. Щызэдеджэм щыгъуэ, 
ещанэ илъэсым хэсу, зэ гу-
шыIэри псори къыщи-
гъэдыхьэшхауэ щытащ. 

Марат Iэмыр зэрепсалъэр 
адыгэбзэти, абы жиIэр 
зэхэзымыщIыкI Машэ 
 къеплъ щхьэкIэ, къыгуры-
Iуэр мащIэт. Ауэ и адэм те-
ухуа хъыбарыр пэжрэ пцIырэ 
щIалэм и нэгум къибджы-
кIыну гугъутэкъым. Теле-
фоныр трилъхьэжа нэужь, 
къеупщIыжри къыхуэгу зэ-
ващ. 

- НакIуэ, - зэпеуд ар къы-
зэфIэувауэ зызыхуэпэж Ма-
рат.

- Дэнэ? - хъыджэбзым и 
мурадхэр ихъуэжыну зи-
гъэхьэзыр хуэдэкъым. 

- ДокIуэж.
- МахуитI фIэкIа ды щы-

мыIауи? Сэ тхьэмахуэкIэ зы-
къезгъэутIыпщащ.

«Зэджам гуитIщхьитI 
ищIащ», - къыгуроIуэ Марат 
абы и щхьэм щызекIуэр. 

Телефоныр къищтауэ йо-
упщI:

- Дапщэ?
- СщIэркъым, - и лъакъуэ-

хэр пшахъуэм зэрыщигъэ-
джэгум хуэдэурэ, щIалэм 

къыIуроплъыхь хъыджэб-
зыр. «Нэхъыбэху нэ-
хъыфIщ», - жыхуиIэщ. 

«Ахъшэ, ахъшэ»… - и гум 
йошхыдыхьыж Марат. Ма-
хуэ дапщэкIэ къыдэгъуэ-
гурыкIуэну пIэрэт, ахъшэ 
ириту щымытамэ? «Машэ 
машхэ», - аращ зэры зэ-
рыцIыху илъэсищым 
адыгэб зэкIэ хуегъэщIар. 
Зригъэзыхри сом мин щэщI 
зэрыхуригъэхьыр ири-
гъэлъэгъуащ. И нэгур къы-
зэIууащ - фIэмащIэщ. Ауэ 
зыри жиIакъым. Зэрынэсам 
и хъыбарыр и телефоным 
къыщыджэху поплъэри, 
къыIуегъэзыкIыж. 

«Урыси урыс, - и щхьэ хузэ-
гуопыж щIалэр, илъэситI 
ипэкIэ къищэхуа фэтэрым 
къыздэкIуэжым. - Си адэр 
лIа щхьэкIэ, и зы лъэхъуам-
бэ пшахъуэ хуабэм къы-
хухэхынукъым, ауэ щы-
хъукIэ, дызэрыгъашэ жеIэри 
махуэ къэс къысхупе-
гъэткIу».

Езым и лъэхъуамбэ дэнэ 
къэна, и Iэпкълъэпкъ пшэр 
зэщIэбэтар кърихьэжьэри, 
хы Iуфэм пэмыжыжьэу щыт 
и унэм нэс къихьыжащ. Гъэ 
къэси кхъухьлъатэкIэщ Ге-
ленджик къызэрыкIуэр. 
КIуэжыгъуэм, заплъыхьыну 
Iэмал яIэн щхьэкIэ, машинэ 
тынш къащтэ хабзэщ. И за-
къуэу зэи ежьэжатэкъым 
иджыри къэс. Дыгъуэпшыхь 
къашэжар къыпамыгъап-
лъэмэ, нобэ щIалъхьэнущ. 
Абдежщ япэу щIэкIуэж 
щхьэу сыгъуэр и акъылым 
щынэсар. 

ЛIащ. Сыт щIэлIар? Езым 
къыхихар пэж? Сыт зыгъэгу-
жьеяр? Тезырым. Хэт зы-
щIэр ар Марат зэриунафэр? 
Псоми: прокурорми, уэчыл-
ми, следователми. Езы Щы-
хьым ищIэртэкъым, къы-
зэрищIэн Iэмали щыIакъым. 
НтIэ, илъэс закъуэм 
 игъэшынауэ ара? Игъэшы-
намэ, щхьэ занщIэу зыфIи-
мылъэжарэ, тхьэмахуэкIэ 
зэпимышу? Марат ямыгъэ-
къуэншэн щхьэкIэ. Абы къи-
кIыр - Марат зэрыкъуаншэр 
ищIэу аращ. Пэжынкъым. 
Щыхьым апхуэдэу куууэ 
гупсысэркъым. Еплъ ар-
гуэру зыIуигъэува IэнатIэм. 
Щхьэи апхуэдизу уделэн 
 хуейт, Щыхьым, мазэ бжы-
гъэт узэризгъэсынур. 

Фэтэрым нэсыжыху ахэр 
зэригъэзахуэурэ, кхъухьлъа-
тэкIэ ежьэжыным триухуащ. 
Къыпэщылъым сыхьэ-               
тиб гъукIэ егупсысыфыну-
къым. Налшык зэ нэсыжмэ, 
адэ кIэ таксикIэ ежэхыжынщ. 
ПщIан тIэм дыхьэжу къы-
зэрызыфIигъэщIу, и анэм 
иджыри къэс зэремыпсэ-
лъар къищIэжащ. Хьэуэ, 
япэ щIыкIэ кхъухьлъатэ те-
дзапIэм зыпищIэнщ. Сыхьэт 
дэкIмэ текIыну къыщIэкIащ 
нэхъапэу зызыIэтынур. 
ТIысыпIэ къыхуагъэнам и 
уа сэр иригъэхьщ, такси 
 къриджэри, Дахэзилэ и уэз-
джынэ къытримыхам пэ-
джэжу и телефоныр три-
пIытIащ:

- Сэращ ар. ЛIо, дауэ фы-
щыт?

- Дызэрыщытыр пщIэнт, 
зыкъэдбгъэгъуэту щытамэ? 
Адэ-анэ сыту пщIыну уэ?

- КъэхъуаIа?
- Зыри къэхъуакъым, тIасэ, 

зыгъэпсэху. Хьэблэ, къуажэ 
щыIэщ. СылIами сащы-
гъупщэжат иджыри къэс. 

- СынокIуэж сэ.
- Дапщэщ?
- Иджыпсту сыножьэж, 

сыхьэтитI-щыкIэ сынэсыжы-
нущ.

- Хэт къыбжезыIар?
- Сытыр?
- Уи адэм зегъэсымаджэ, 

аращ сыщIэшхыдэр…

- …Зэпиудащ. Пэжщ, къы-
зэрыщIэкIымкIэ. Псэур ямы-
гъэгузэвэн папщIэ, лIам «зе-
гъэсымаджэ» хужаIэ хаб-
зэщ. И хьэпшыпхэр зэрилъ-
хьэжри, такси къыIулъэдам 
къыхущIэкIащ. 

- Кхъухьлъатэ тедзапIэм, - 
жреIэ рулым дэс ермэ-               
лым.

Абы ирихьэлIэу Машэ къы-
хуетх: «Сегупсысыжащи, 
сэри сынэкIуэжын, жызоIэ». 
«Сыхьэт ныкъуэкIэ хьэзыр 
ухъунумэ, билет къып-
хуэсщэхунщ», - хуетхыж. «Уэ 
зыпхуэгъэгувэнукъэ?» «Хьэ-
у э». «Си закъуэу сыкIуэжы-
нумэ, сыт зи мыхьэнэр сы-
къызэрыкIуами сызэры-
кIуэжми?» 

Еплъ аргуэрым. И ахъшэм 
гъуэгупщIэр хигъэкIыну хуэ-
мейуэ аращ.

Тхьэмахуэ дэкIмэ, IункIыб-
зэр къыIихыжу къыщIи-
гъэкIыжыну унафэ хуищIат 
фэтэрыр зезыхьэм, ари 
 къищIагъэнщ. «Уи хьэп-
шыпхэр зэщIэкъуи афIэ кIа 
зэи зызумыгъэлъагъу», - 
жри Iэнт, таксим имысамэ. 
Зэ пыту укIуэ, аргуэру зы бий 
сыту ищIыну. КъыпкIэ лъы-
щIэпхъуэнурэ уи напэр три-
хынущ. «Узэрыхуейуэ щIы, 
си кхъухьлъатэр сыхьэт 
дэкIмэ, токI», - хуитхыжащ.

Дыгъэ жьэражьэм къы-
зэщIигъэплъа Марат и 
Iэпкъ лъэпкъ щIалэр ма-
шинэ жьауэмрэ жьыбгъэм-
рэ зэ раIэрыхьэу, жей Iэ фIыр 
 къебгъэрыкIуащ. Ужей 
 хъуну къым, кхъухьлъатэ 
 те д запIэр гъунэгъущ. 

- Зыгуэр къоузрэ? - къо-
упщI ермэлыр.

- Хьэуэ, си жей къэту аращ.
- ЗегъэщI, ухуеймэ, - 

увыIэжыркъым гузехуэр.
- Уи Iуэху иужь ит, - пиуп-

щIащ Марат. - Ахъшэ зэ-
ростым нэмыщI, утезгъэуни 
хуейуэ, - дыщIигъуным 
 тIэ кIущ иIэжар. 

Макъамэ щабэ трилъ-
хьащ. ЗанщIэу гум зыхэзысэ 
макъамэ. И адэр иIэжкъым. 
И нэпсыр къыщIэжмэ, къэ-
сыжакъэ.

- Куэд щIауэ удэс таксим? - 
макъамэрат зи лажьэр езы 
Марат япэу псэлъэн зэ-
рыщIидзар. Мыпсалъэмэ, 
гъын тIэу еплъынукъым.

- IэщIагъэ етIуанэ схуэ-
хъуауэ жыпIэ хъунущ, - и гуа-
пэу жэуап кърет ермэлым. - 
Гъэмахуэ къэс зэрыунагъуэу 
дыщолажьэ мыбы.

- Уи щхьэгъусэри такси дэ-
су ара?

- Хьэуэ, ар кафем щIэтщ. 
- Дэнэ фызыщыщыр?
- Краснодар.
- Краснодари цIыхушхуэ 

зэрохь. 
- Абыи къыщыбо-

лэжьыф хъарзынэу, ауэ 
мы Геленджик е Сочэ 
хуэдэкъым. 

 «Зи насып, - йогупсыс Ма-
рат. - ХузэфIэкIыр ещIэ. Ма-
хуэм сом мин зыбгъупщI 
къыхэхъуэмэ, ехъулIауэ, 
 нэхъыбэ хуэмейуэ мэпсэу». 
«Нэхъыбэ хуэмейхэм» 
 нэхърэ нэхъ зэхъуапсэ ду-
нейм теткъым Марат. Езыр 
сыт щыгъуи нэхъыбэ хуейщ. 
Зыхуейр къыIэрыхьа нэужьи, 
зэрыщыгугъам хуэмыдэу 
къыщIокI. 

Мис, мыхэр щотхъэ 
адыгэщIым. Бжьэдыгъукъа-
лэ щопсэу, Геленджик рэ 
Сочэрэ щылажьэ хуэ дэу 
къы щежыхь. Адыгэ  къуа-  
жэдэсыр а къалищым я зым 
и гъащIэ псом къриубыдэу 
зэ закъуэ нэхъ мыхъуми, 
кIуэмэ, гъащIэ насыпу 
 хурокъу. Бысымыр и хэкум 
щыхьэщIэщ. Урысхэм я 
хьэлщ ар. Зэрамыхьэфыну 
щIыр къыптрахри, езыхэр 
къэзыгъэпцIэф мис мы ер-
мэлыхэм хуэдэхэм иратыж. 
ЩIалэ Iей хуэдэкъым,               
хьэуэ. 

- Си адэр лIауэ сокIуэж, - 
Марат мыпсалъэу хъунутэ-
къым.

- Iэгъу, сыт жыпIэр? Сымэ-
джауэ ара?

- Лъэхъуэщым исащ, - 
тIэкIу ирешынэ, ягъэ кIын-
къым.

- Уэ дэнэ ущылажьэр?
- Полицэм сыхэтщ. 
Ермэлыр гу лъыптэу мэгу-

завэ. 
- Уи щхьэгъусэр здэпшэ-

жыркъэ? - Iужажэ макъ 
къыщIэуващ и упщIэкIэм.

- Сыфызкъэмышэщ. 
- ЕмыкIу сыкъэпщIын-

къым, сэ зэрэ-тIэурэ фы-
къесшэкIащ, дэтхэнэ гузе-
хуэр уигу ибубыдэн. Мы 
адыгэ щIалэм дауэ урыс къ-
рагъэша жысIэу, сегуп-
сысырт. 

- Сыадыгэу дэнэ щып-
щIэр?

- Краснодар адыгэ лъап-
сэкъэ езыр? Ныбжьэгъу Iэ-
джи сиIэщ уи лъэпкъэгъуу. 
ФэкIэ къыбощIэ.

- Адыгэбзи пщIэуэ жумыIэ.
- Мис ар, хьэуэ. Езыхэри 

зэрыпсэлъэжышхуэ щыIэ-
къым ахэр адыгэбзэкIэ, уэри 
ущыгъуазэ къыщIэкIынщ 
абы.

- Пэжщ, - жиIэри, и нэхэр 
зэтрипIащ, псэлъэнкIэ зэ-
рырикъуар наIуэу. 

 Гукъыдэж иIамэ, уэршэр 
кIыхь иришэжьэнкIи хъунт 
адыгэ тхыдэм теухуауэ. 
Бгъэшынэмэ, мес, ямы-
щIафэ зытрамыгъэуэжу, 
езыхэм къыбжаIэжынущ 
псори.  

(КъыкIэлъыкIуэнущ).

Гугъущ фIыуэ плъагъу цIыхум, – ар уи 
Iыхьлыуи, уи ныбжьэгъууи, уи 
 лэ жьэ гъууи щрырет, – блэкIа зэманым 
иту утеп сэлъыхьыну. Гугъущ узэсэжауэ 
махуэ къэс къыупсэлъу щыта абы и цIэм 
«щыIэжкъым» псалъэр пыбгъэувэну. 
Гуауэшхуэщ цIыхур игъуэ нэмысу ду-
нейм щехыжыр. Апхуэдэ дыдэу гуауэщ 
цIыху нэсыр, цIыху пэжыр, ар сыт хуэдэ 
ныбжьым имытми, игъащIэ псокIэ къи-
мыгъэзэжыну щыпIэщIэкIым деж. Дэ 
фIыуэ тлъагъухэр игъащIэкIи дгъэпсэу-
нут. АрщхьэкIэ гъащIэм езым и хабзэ 
ткIийхэр иIэжщ. И натIэ къритхам Iэ-
щIэкIыфаи мы дунейм къытехъуакъым. 
Пэ зиIэм кIэ иIэщи, гъащIэ зиIэм уахътыи 
иIэщ. ИщхьэмкIэ щащIа унафэм дэ 
тхухэлъхьэни, тхухэхыни щыIэкъым. 
Къэ нэжыр дунейм ехыжам ди гум плIа-
нэпэ щыхухэтхыу, абы хуэфащэу адэкIи 
дыпсэунырщ, ди IуэхуфIхэмкIэ, ди 
 ехъулIэныгъэхэмкIэ и псэр дгъэгу-
фIэнырщ. 

МАХУЭ БЖЫГЪЭ хъуа къудейщ сэ зи 
 гугъу ныфхуэсщIыну цIыхубзыр дунейм 
зэрехыжрэ. Ар си анэ дэлъху Бицу Георгий 
(Жорэ) и щхьэгъусэ Щэрдан Хужьпагуэщ 
(ЖенякIи деджэрт). Нобэ хуэдэу сощIэж 
ар ди анэм и деж нрахьэлIауэ зэрыщытар, 
нысащIэу ди пэш блыным щыкIэрытар. 
Абы щыгъуэ сэ сыщIалэ цIыкIут. (Псы куэд 
ежэхащ алъандэрэ). А зэманхэм къы-
щыщIэдзауэ гъэфIэгъыбзэу къысфIища-
уэ щыта цIэмкIэ къызэджэу, гулъытэ лей 
къысхуищIу, адрейхэм сакъыхигъэщхьэху-
кIыу и гъащIэр ирихьэкIащ Женя. Сэри 
апхуэдэ гулъытэм гуапагъэкIэ сыпэ-
джэжырт.

Иджыпсту, мы сатырхэр щыстх дакъи-
къэхэм, си гум нэпс нэрымылъагъухэр 
къыIэпоху. АрщхьэкIэ а бзылъхугъэ щып-
къэр нэхъыбэм къезгъэцIыхуну сыхуейщи, 
си тхыгъэм адэкIи къыпызощэ.

Женя, уэ пхуэдэр зырызыххэт. Анэ гума-
щIэу, щхьэгъусэ пэжу, шыпхъу гуапэу, сыт-
кIи уи дзыхь зэбгъэз хъуну цIыху щэджа-
щэу дунейм утетащ. ЦIыхугъэ, лIыгъэ, 
шыIэныгъэ, щIыхь, нэмыс, гущIэгъу, гуа-
пагъэ – цIыхупсэм лъабжьэ хуэхъуж а 
хьэл-щэныфI псори уи деж щызэхуэхьэ-
сат. УзэпIэзэрытт, уIэдэбт, унэмысыфIэт, 
псалъитI я щхьэ зэтепчыртэкъым, уи жа-
гъуэ къащIакIи, псалъэ дыдж цIыхум 
 жепIэну уи щхьэ хуэбгъэфащэртэкъым. Уи 
дуней тетыкIэкIи, уи дуней еплъыкIэкIи, уи 
зыIыгъыкIэкIи щапхъэ зытрахым ухуэдэт. 
Уэ щапхъэм уращапхъэжт, Женя. Сыт 
хуэдэ Iуэхуми акъыл гъэтIысакIэ уб-
гъэдыхьэрт. НэхъыщIэми нэхъыжьми уи 
чэнджэщ щхьэпэхэр я гъащIэ гъуазэт. Да-
хагъэм уи гур хузэIухат, псэр зыIэпызышэ 
гуапагъэ мыухыж уи нэгум кърихырт.

УкъызыхэкIар унагъуэ хуэщIати, ар 
къыфхуамыгъэгъуфу бэлыхь куэд фа-
гъэшэчащ. АрщхьэкIэ, фи лъым хэлъ уэр-
къыгъэр фи щIэгъэкъуэну, фэ хьэзабу 
щыIэм фатекIуащ. ИкIи, балигъ фыхъури, 
гъащIэм лъэ быдэкIэ фыхэуващ. Уи 
дэлъхухэу Щэрданхэ Абурэ Абдулрэ рес-
публикэ псом къыщацIыху. ТIури егъэ-
джакIуэу Къэбэрдей-Балъкъэр къэрал 
университетым илъэс куэдкIэ щылэжьащ. 
Абу филологие щIэныгъэхэм я докторт. 
Урысыбзэмрэ бзэ щIэныгъэхэмкIэ ка-
федрэм и унафэщIу, филологие факуль-
тетым и декану, деканым и къуэдзэу щы-
тащ. Абдул физико-математикэ щIэны-
гъэхэм я кандидатщ. Уи дэлъху нэхъыжь 
Жьэхьфар адыгэбзэмкIэ егъэджакIуэу и 
гъащIэр ирихьэкIащ. Уригушхуэ, урипагэ 
мыхъуну зы цIыху закъуи яхэткъым уи 
Iыхьлыхэм. 

Уи щхьэгъусэ Жорэрэ уэрэ фи псэр зы 
чысэ илъу фыкъызэдекIуэкIащ. Фэ тIур 
фызэкIурти, дунейм и екIури фи фащэт. 
Ди университетым химиемрэ биологием-
кIэ и факультетыр къэвухат. Уэ япэщIыкIэ 
КъБКъУ-м, итIанэ педучилищэм щебгъэ-

джащ. Жорэ педучилищэм илъэс куэдкIэ 
щылэжьащ – директорым и къуэдзэу икIи 
егъэджакIуэу. Фи ехъулIэныгъэфIхэм 
 папщIэ, республикэм и дамыгъэ лъапIэхэр 
мызэ-мытIэу къыфхуагъэфэщащ. Фы-
зыхэт гупхэм пщIэрэ щIыхьрэ щывиIэт. Ев-
гъэджа куэдым ноби фIыкIэ ягу фыкъа-
гъэкIыж. 

Быным я ехъулIэныгъэр адэ-анэм я на-
пщIэтелъщ. Узэрыгушхуэ хъун бын 
 хъарзынэхэр зэдэфпIащ Жорэ фэрэ. Уи 
къуэ Вадим къулыкъушхуэ зыбжанэ 
зэрихъуэ кIащ – республикэм кардиологи-
емкIэ и центрым и дохутыр нэхъыщхьэу, 
Къэбэрдей-Балъкъэрым узыншагъэр 
 хъумэнымкIэ и министру, Московскэ об-
ластым узыншагъэр хъумэнымкIэ и щIы-
налъэ управленэм и унафэщIу щытащ. 
Мы зэманым Урысей Федерацэм и Прези-
дентым деж Къэбэрдей-Балъкъэрым и 
лIыкIуэу щыIэм и къуэдзэщ. Фипхъу Ма-
ринэ экономикэ щIэныгъэхэм я канди-
датщ, Къэбэрдей-Балъкъэр къэрал мэ-
къумэш университетым и егъэджакIуэщ. 
Фи къуэрылъху- пхъурылъхухэр дыгъэл за-
щIэщи, цIыхур зэхъуап сэм хуэдэщ – хэти 
йоджэ, хэти мэ лажьэ...

... Узэрытетам хуэдабзэу, щэхуу, мамыру 
уе хыжащ уэ мы дунейм. Уехыжащ, уэркъ 
бзылъхугъэм зэрыхуэфащэу, ажалым и 
нэгум пагэу уиплъэу. Хьэуэ, уэ укIуэдыжа-
къым, Женя. Ажалым уи пкъыр пIихами, 
уи псэр абы пIэщIихыфакъым. Уэ уи псэр 
Iыхьэ-Iыхьэу яхэбгуэшауэ уи бынхэм 
яхэлъщ. Ахэр псэуху, уэри упсэунущ. 
ПсэкIэ фызэрыщIэу сыт щыгъуи фыкъы-
зэдекIуэкIынущ. ЩагуфIэгъуи щагузэвэ-
гъуи уэ абыхэм иджыри куэдрэ зыкъыпхуа-
гъэзэнущ, уи чэнджэщ Iущхэм хуэныкъуэу . 
Я гъащIэ гъуэгур яхуигъэнэхуу, уи псэм и 
нурыр игъащIэкIи уи щIэблэм ящхьэщыты-
нущ.

ГъащIэр напIэдэхьеигъуэщ, гъадэ-
щIыдэм къыхэлыдыкI зы хъуэпскIщ. Сыт-
тIэ итIани цIыхухэм гущIэгъу щIы зэ  хуэ д-
мыщIыр?.. Женя, уэ пхуэдэу псори щыта-
мэ, мы дунеижьыр зэтес хъунти, зы 
 цIы хуми абы лей къыщытехьэжынтэкъым, 
зы мэжэщIалIи, зы щыгъыныджи щыIэ-
жынтэкъым. АрщхьэкIэ...

Уи дунейр пхъуэжами, зызымыхъуэж 
IэфIыгъэ дигухэм къибнэну пхузэфIэкIащ. 
Дэ уэ зэи утщыгъупщэнукъым, Женя. 
Дып хуэарэзыщ! Жэнэтыр унапIэ Тхьэм 
пхуищI!

Уи щхьэгъусэ Жорэ, уи бынхэу Вадимрэ 
Маринэрэ, уэ къыпхуэщыгъуэ адрей уи 
Iыхьлы псоми сэбэп яхуэхъункIэ, я гуауэр, 
зымащIэкIэ нэхъ мыхъуми, ящхьэщихын-
кIэ сыгугъэу, мы си тхыгъэ кIэщIым уситI 
щIызогъу. Зыр илъэс зыбжанэ ипэкIэ уэ 
пхуэзгъэфэщат, Женя. Уи псэр Тхьэм щи-
гъэгуфIыкI!

Фэеплъ

Дигухэм  ущопсэу

Уэркъ гуащэ
                   Щэрдан Хужьпагуэ хузотх

«Уэркъ гуащэ» жаIэу зэхэсхамэ, 
Уэращ къыщIыхьэр сэ си нэгу.
Апхуэдэ къабзэу, услъэгъуамэ,
«Уэркъ гуащэ» псалъэр къокIыр сигу.

Хьэл-щэну щыIэм я нэхъ дахэр,
Я нэхъ курыхыр зи Iэпэгъу!
ЦIыхупсэ уардэм и зэфIэкIыр
Уэ къытщыбощIыр нэрылъагъу.

Дахагъэр куууэ зыхыбощIэ,
Гуапагъэм уи псэр хуэгъэпсащ.
Уи псалъэ къэс пэшачэу дыщэм
IущагъкIи Тхьэр къыпхуэупсащ.

УнэмысыфIэщ, ущIыкIафIэщ,
Пхэлъщ шыIэныгъэ, пхэлъщ гущIэгъу.
Иджырей куэдым я насыпти,
ЯIатэм пхуэдэ чэнджэщэгъу.

УигъафIэу гъащIэр екIуэкIакъым,
Къэхъуащ ар къыщопхъэшэкIа:
Унафэ пхэнжхэм я зэранкIэ
Лажьэншэу уи адэр пщхьэщачат.

Бынунагъуэшхуэр фызэщIипIэу,
Бэлыхь фи анэр хэмыкIа.
ЩIэныгъэр фхуищIри гъащIэ гъуазэ,
ЦIыху нэсу фыкъигъэтэджащ.

Зэманыжь ябгэу зэман бзаджэм
Къыплъигъэсами и удын,
Уэркъыгъэр уи лъым хихыфакъым,
ЛъэкIакъым уигу ириудын.

Дунейм темыт уэркъ хабзэм хуэдэ,
Уэркъ хабзэрщ лъэпкъыр зыхъумар!
ЦIыхугъэ нэсым арщ и пщалъэр, – 
Яхыбопщэж уи щIэблэм ар.

Уэ уздэщыIэм, къуму щытми,
КъысфIощI удз дахэ къыщыкIын.

Уэркъ гуащэ нэсым урищапхъэщ,
Ухъу зи лIэщIыгъуэр имыкIын!

Аращ и хабзэр дунеижьым
Аращ и хабзэр дунеижьым:
Къытохьэ зыр, адрейр токIыж.
Къытщхьэщытыжкъым 

ди нэхъыжьхэр,
НэхъыщIэ куэди тхэмытыж.

ЦIыхупсэр махэми, цIыхугум
Къарууэ хэлъкъэ ямылей.
НэщIыбзэ хъунти мы ди щIыгур,
Зыр лIэм зилIэжтэмэ адрейм.

Гуауэ архъуанэм дыщрихьэм,
Ныбжьэгъухэр псынщIэу къытлъоIэс,
Я гу хуабагъкIэ псэм къыдыхьэу,
Я псалъэр тхуэхъуу хущхъуэ нэс.

ЩызэхокIыжри пшэр ди уэгум,
Ди нэгум дыгъэр къредзэж.
Адэжь щIэинщи гугъэ тIэкIур –  
Гугъэн аргуэру щIыдодзэж.

Ауэ ди махуэм я нэхъ уэфIми 
Ди лIахэм – арщ и хьэлыр псэм – 
Я гушыIэкIи я псэлъафи
Дигу къэдгъэкIыжурэ допсэу.

Ажалыр гъащIэм и дэуэгъуми,
ГуфIэгъуэм гуауэр къуэш ищIащ.
ЩIым ехыжахэр дымылъагъуми,
ГукъэкIыж къуэпскIэ дапыщIащ.

Сыхуейщ сыхъуну сэ гъащIафIэ,
ЩIым тетщи фIыуэ слъагъу 

цIыху куэд.
Ажалми хъунщ нэхъ IущIэгъуафIэ,
ЩIым щIэлъщи фIыуэ слъагъу 

цIыху куэд.

МЫКЪУЭЖЬ Анатолэ,
усакIуэ, «Iуащхьэмахуэ»журналым и 

редактор нэхъыщхьэ.

